
		ՏԵՂԵԿԱՆՔ - ՀԻՄՆԱՎՈՐՈՒՄ

«Հյուսիս-հարավ ճանապարհային միջանցքի ներդրումային ծրագիր-Ծրագիր 2-ի և 3-ի շրջանակներում մեկ անձից գնման ընթացակարգով գնման գործընթացներ կազմակերպելու մասին» ՀՀ կառավարության որոշման նախագծի ընդունման

1. Իրավական ակտի ընդունման անհրաժեշտությունը (նպատակը)

	Իրավական ակտի նպատակն է անհետաձգելի համարել Հյուսիս-հարավ ճանապարհային միջանցքի ներդրումային ծրագրի- Ծրագիր 2-ի շրջանակներում վերակառուցվող Աշտարակ- Թալին ճանապարհահատվածի վրա տեղակայված հաղորդակցուղիների (էլեկտրական օդային գծեր, խմելու ջրատարեր, կապի մալուխի և գազատարների) տեղափոխման նախագծերի փոփոխության և  Ծրագիր 3-ի շրջանակներում վերակառուցվող Լանջիկ-Գյումրի ճանապարհահատվածի օտարման գոտու սահմաններում տեղակայված ՀՀ Շիրակի մարզի Մարալիկ համայնքի կոյուղու տեղափոխման աշխատանքների նախագծման ծառայությունների գնումների կարիքը և թույլատրել իրականացնել գնում մեկ անձին գնման ընթացակարգով: 

2. Կարգավորման հարաբերությունների ներկա վիճակը և առաջարկվող լուծումները

Հյուսիս-հարավ ճանապարհային միջանցքի ներդրումային ծրագիր-Ծրագիր 2-ի և 3-ի շրջանակներում համապատասխանաբար իրականցվում են  Մ1 Երևան-Գյումրի-Վրաստանի սահման միջպետական նշանակության ավտոմոբիլային ճանապարհի Աշտարակ-Թալին, Թալին-Լանջիկ, Լանջիկ-Գյումրի հատվածների վերակառուցման աշխատանքները:
Շինարարական աշխատանքների ընթացքում ի հայտ են եկել որոշ խնդիրներ, որոնք խոչընդոտում են Ծրագրերի բնականոն ընթացքը, մասնավորապես.
1.  Հյուսիս-հարավ ճանապարհային միջանցքի ներդրումային ծրագիր- Ծրագիր 2-ի շրջանակներում վերակառուցվող Աշտարակ-Թալին ճանապարհահատվածի օտարման գոտին հանձնվել է Կապալառու կազմակերպությանը՝ շինարարական աշխատանքներ իրականացնելու նպատակով: Մինչդեռ, Աշտարակ-Թալին ճանապարհահատվածի օտարման գոտու որոշ հատվածներում հաղորդակցուղիները դեռևս տեղափոխված չեն՝ նախագծային անհամապատասխանությունների, հաղորդակցուղիների տեղափոխման վայրերի հողամասերն երրորդ անձանց իրավունքներով ծանռաբեռնված լինելու հետևանքով: Նշված հանգամանքը խոչընդոտում է շինարարական աշխատանքների իրականացմանը, այն դեպքում, երբ Կապալառու կազմակերպությունը պարտավոր է պայմանագրով սահմանված ժամանակացույցով կատարել շինարարական աշխատանքները, իսկ ոչ իր մեղքով աշխատանքների իրականացմանը խոչընդոտող ցանկացած հանգամանք վերջինիս համար հիմք է հանդիսանում պատվիրատուին՝ ՀՀ տրանսպորտի, կապի և տեղեկատվական տեխնոլոգիաների նախարարությանը վնասների հատուցման վերաբերյալ պահանջներ ներկայացնելու համար: 

2. Հյուսիս-հարավ ճանապարհային միջանցքի ներդումային ծրագիր-Ծրագիր 3-ի շրջանակներում վերակառուցվող Լանջիկ-Գյումրի ճանապարհահատվածի օտարման գոտին հանձնվել է Կապալառու կազմակերպությանը՝ շինարարական աշխատանքներ իրականացնելու նպատակով: Մինչդեռ, շինարարական աշխատանքների ընթացքում բացահայտվել է, որ Լանջիկ-Գյումրի ճանապարհահատվածի օտարման գոտու սահմաններում գտնվում է Մարալիկ քաղաքի կոյուղին, որը չի հայտնաբերվել ջրագծերի նախագծման աշխատանքների ընթացքում: Արդյունքում, կոյուղու գտնվելու վայրում շինարարական աշխատանքները ոչ Կապալառուի մեղքով հնարավոր չէ շարունակել, ինչը կարող է բացասական ֆինանսական հետևանքներ առաջացնել պատվիրատուի՝ ՀՀ տրանսպորտի, կապի և տեղեկատվական տեխնոլոգիաների նախարարության համար:
Հիմք  ընդունելով վերոգրյալը, ղեկավարվելով «Գնումների մասին» ՀՀ օրենքի 23-րդ հոդվածի 1-ին մասի 2-րդ կետի և ՀՀ կառավարության 2017 թվականի մայիսի 4-ի N 526-Ն որոշմամբ հաստատված կարգի 23-րդ կետի 5-րդ ենթակետի «բ» պարբերությամբ, նախագծով առաջարկվում է Ծրագիր 2-ի և 3-ի շրջանակներում վերոգրյալ նախագծային աշխատանքների ծառայությունների ձեռքբերումը համարել անհետաձգելի և թույլատրել այն կատարել մեկ անձից գնման ընթացակարգով, քանի որ միաժամանակ առկա են ստորև նշված պայմանները, մասնավորապես.

· Ծրագիր 2-ի շրջանակներում Աշտարակ-Թալին ճանապարհահատվածի շինարարական աշխատանքների ավարտը սահմանված  է  27.07.2019թ., իսկ Ծրագիր 3-ի շրջանակներում 30.06.2019թ.,  սակայն նախագծային փաստաթղթերի փոփոխությունների բացակայությունը խոչընդոտում  է շինարարական աշխատանքների կատարմանը և աշխատանքների ձգձգման պատճառ է հանդիսանում, իսկ  պայմանագրերի կատարման ժամկետների խախտումները Պատվիրատուի համար կարող են առաջացնել անբարենպաստ ֆինանսական հետևանքներ:  
· Հաշվի առնելով, որ Ծրագիր 2-ի շրջանակներում նախագծային անհամապատասխանությունները, իսկ Ծրագիր 3-ի շրջանակներում Մարալիկ համայնքի կոյուղին հայտնաբերվել է շինարարության ընթացքում, ուստի պատվիրատուն օբյեկտիվորեն չէր կարող նախապես կանխատեսել նշված աշխատանքների կատարման  անհրաժեշտությունը: 
· «Գնումների մասին» ՀՀ օրենքով նախատեսված գնման այլ ընթացակարգերի կիրառումը պահանջում է տևական ժամանակ, մինչդեռ  հաշվի առնելով ճանապարհի շինարարության իրականացման սեղմ ժամկետները, անհրաժեշտ է որքան հնարավոր է արագ վերսկսել նշված հատվածում շինարարական աշխատանքները:     
Ընդ որում, Ծրագիր 2-ի շրջանակներում վերակառուցվող Աշտարակ- Թալին ճանապարհահատվածի վրա տեղակայված հաղորդակցուղիների (էլեկտրական օդային գծեր, խմելու ջրատարեր, կապի մալուխներ և գազատարեր) տեղափոխման նախագծերի փոփոխությունների իրականացման ծառայությունների գնման պայմանագրի արժեքը կազմում է 3 մլն դրամ, ներառյալ հարկերը:
Ծրագիր 3-ի շրջանակներում վերակառուցվող Լանջիկ-Գյումրի ճանապարհահատվածի օտարման գոտու սահմաններում տեղակայված Մարալիկ համայնքի կոյուղու տեղափոխման աշխատանքների նախագծման ծառայությունների գնման պայմանագրի արժեքը կազմում է 2 մլն դրամ, ներառյալ հարկերը: 


3.Իրավական ակտի կիրարկման դեպքում ակնկալվող արդյունքը. 

	Որոշման ընդունման արդյունքում մեկ անձից գնման ընթացակարգով կիրականացվի նախագծային աշխատանքների ձեռքբերում, ինչի արդյունքում հնարավոր կլինի սեղմ ժամկետում ազատել շինհրապարակն երրորդ անձանց իրավունքներից՝ ապահովելով Ծրագրի բնականոն ընթացքը:


















ՏԵՂԵԿԱՆՔ
«Հյուսիս-հարավ ճանապարհային միջանցքի ներդրումային ծրագիր-Ծրագիր 2-ի և 3-ի շրջանակներում մեկ անձից գնման ընթացակարգով գնման գործընթացներ կազմակերպելու մասին» ՀՀ կառավարության որոշման նախագծի ընդունման կապակցությամբ այլ  իրավական ակտերում փոփոխություններ և լրացումներ կատարելու անհրաժեշտության կամ բացակայության մասին:

          Սույն որոշման նախագծի ընդունումն այլ իրավական ակտերում փոփոխություններ և լրացումներ կատարելու անհրաժեշտություն չի առաջացնում:

                                                       
ՏԵՂԵԿԱՆՔ
«Հյուսիս-հարավ ճանապարհային միջանցքի ներդրումային ծրագիր-Ծրագիր 2-ի և 3-ի շրջանակներում մեկ անձից գնման ընթացակարգով գնման գործընթացներ կազմակերպելու մասին» ՀՀ կառավարության որոշման նախագծի ընդունման կապակցությամբ Հայաստանի Հանրապետության կառավարության պետական բյուջեում ծախսերի և եկամուտների ավելացման կամ նվազեցման բացակայության մասին

            Սույն որոշման նախագծի ընդունումը Հայաստանի Հանրապետության 2018թ. պետական բյուջեում ծախսերի և եկամուտների ավելացում կամ նվազեցում չի առաջացնի:

ՏԵՂԵԿԱՆՔ
«Հյուսիս-հարավ ճանապարհային միջանցքի ներդրումային ծրագիր-Ծրագիր 2-ի և 3-ի շրջանակներում մեկ անձից գնման ընթացակարգով գնման գործընթացներ կազմակերպելու մասին» ՀՀ կառավարության որոշման նախագծի մշակման համար հիմք հանդիսացող իրավական ակտերի մասին 
 
      Սույն որոշման նախագիծը մշակվել է հիմք ընդունելով Գնումների մասին Հայաստանի Հանրապետության օրենքի, Հայաստանի Հանրապետության կառավարության 2017 թվականի մայիսի 4-ի N 526-Ն  որոշման պահանջները:


ՏԵՂԵԿԱՆՔ
«Հյուսիս-հարավ ճանապարհային միջանցքի ներդրումային ծրագիր-Ծրագիր 2-ի և 3-ի շրջանակներում մեկ անձից գնման ընթացակարգով գնման գործընթացներ կազմակերպելու մասին» ՀՀ  կառավարության որոշման նախագծի հեղինակների (մշակողների)

Սույն որոշման նախագիծը մշակվել է ՀՀ տրանսպորտի, կապի և տեղեկատվական տեխնոլոգիաների նախարարության կողմից:

